
FJALA E GUVERNATORIT

E nderuar zonja Kryetare, 
Zonja dhe Zotërinj deputetë!

Viti 2005, në përgjithësi, u karakterizua nga zhvillime pozitive, të cilat 
përmirësuan më tej ambientin ekonomiko-financiar të vendit, duke kontribuar 
në ruajtjen dhe konsolidimin e mëtejshëm të stabilitetit makroekonomik. 

Duke bërë një sintezë të të gjitha zhvillimeve të verifikuara në ekonomi, 
vlerësohet se gjatë vitit 2005 aktiviteti ekonomik i vendit u zgjerua më tej, në 
kushtet e një inflacioni nën kontroll dhe të një zvogëlimi të mëtejshëm të deficitit 
buxhetor. Zhvillime intensive janë regjistruar dhe në financimin e ekonomisë 
me kredi bankare, e cila pothuajse u dyfishua në krahasim me vitin 2004. 

Banka e Shqipërisë ka arritur të përmbushë me sukses misionin e saj 
ligjor, duke administruar me efikasitet presionet inflacioniste në ekonomi. 
Edhe pse në kushtet e një tregu bankar tashmë privat dhe më dinamik, ne 
jemi munduar të administrojmë më së miri situatën e likuiditetit në ekonomi, 
duke siguruar një furnizim konstant të ekonomisë me para, në përputhje me 
nevojat për zhvillimin ekonomik të vendit. Politika monetare e zbatuar nga 
Banka e Shqipërisë ka qenë vigjilente, duke ndjekur hap pas hapi zhvillimet e 
brendshme dhe ato ndërkombëtare.  

Kujdes i veçantë i është kushtuar edhe ruajtjes së stabilitetit të sistemit 
bankar, në një kohë kur bankat tregtare përbëjnë segmentin më aktiv të 
sektorit financiar. Për ne mbetet një përparësi absolute forcimi i kapaciteteve 
mbikëqyrëse dhe i kuadrit rregullator, në përgjithësi. Ky angazhim konstant 
i Bankës së Shqipërisë, merr një rëndësi të veçantë në kushtet e shtimit të 
aktivitetit kreditues, që nënkupton sisteme raportimi më efikase, kontrolle më 
të kujdesshme, shtim të masave dhe të veprimeve korrigjuese.

Në fokusin e punës sonë ka qenë edhe zgjerimi dhe thellimi i mëtejshëm i 
tregut financiar në vend. Në veprimtarinë tonë të përditshme rëndësi i është 
kushtuar reduktimit të ekonomisë në cash duke e konsideruar atë si një faktor 
që lidhet drejtpërdrejt me uljen e informalitetit në ekonomi. Për këtë qëllim, 
kemi ndërmarrë projekte të ndryshme me grupet përkatëse të interesit, duke 
synuar jo vetëm sensibilizimin e tyre por edhe ndërtimin e infrastrukturave dhe 
krijimin e lehtësive të tjera, që ndikojnë pozitivisht në këtë drejtim.

Në vijim të fjalës time, do të ndalem më gjerësisht në disa prej zhvillimeve 
kryesore që karakterizuan ecurinë ekonomiko–financiare të vendit gjatë vitit 
2005, duke i kushtuar një vëmendje të veçantë rolit dhe vendimeve të marra 
prej nesh, në përmbushje të detyrimeve ligjore, që rregullojnë aktivitetin e 
Bankës së Shqipërisë.

1. EKONOMIA E BRENDSHME

Ekonomia shqiptare gjatë vitit 2005 shënoi një rritje ekonomike afër nivelit 
6 për qind, me një inflacion relativisht të ulët rreth 2 për qind dhe një deficit 
buxhetor nën kontroll. 

Aktiviteti ekonomik i vendit gjatë vitit 2005, vlerësohet të jetë rritur1 në 
terma realë 5.5 për qind, rreth 0.5 pikë përqindje më pak se vlerësimet e 
fillimvitit. Sipas analizave më të fundit duket se situata e zgjatur paszgjedhore, 
ulja e stimulit fiskal gjatë tremujorit të dytë të vitit si dhe përshkallëzimi i krizës 
energjitike gjatë periudhës tetor – nëntor 2005, kanë ndikuar në mosarritjen 
e ritmeve të parashikuara të rritjes. 

Megjithë rritjen e kënaqshme të Prodhimit të Brendshëm Bruto (PBB), 
reduktimi i shifrës së papunësisë vazhdon të jetë i ulët si në vlerë absolute 
ashtu edhe në terma relativë. Këtu duhet përmendur dhe cilësia e statistikave 
të punësimit, që ndikohet nga lëvizjet e mëdha dhe të pamonitoruara të 
popullatës brenda dhe jashtë vendit, dhe nga shkalla e lartë e informalitetit 
në tregun e punës, të cilat mund të fshehin zhvillimet reale në punësim. 

Bilanci kursime–investime, vlerësohet të ketë regjistruar një ecuri disi të 
ndryshme nga ajo e vitit të kaluar. Kursimet publike kanë regjistruar një nivel 
pozitiv, ndonëse modest në vetëm 0.1 për qind të PBB-së. Ndërkohë kursimet 
private, në raport me vitin e mëparshëm, janë pakësuar me rreth 2.6 pikë 
përqindjeje ndaj PBB-së. 

Sektori i jashtëm i ekonomisë gjatë vitit 2005, paraqitet me një bilanc 
negativ në llogarinë korente, shkaktuar nga thellimi i mëtejshëm i deficitit 
tregtar. Flukset hyrëse të kapitalit kanë qenë përgjithësisht të mjaftueshme për 
kompensimin e deficitit korent, duke mundësuar një bilanc të jashtëm pozitiv. 

2. ZHVILLIMET SEKTORIALE 

Viti 2005, ka regjistruar rritje të aktivitetit ekonomik në të gjithë sektorët e 
tij. Ashtu si edhe në vitet e kaluara, sektorët më dinamikë vazhdojnë të jenë 
sektorët e shërbimeve dhe ndërtimit. Nga ana tjetër, vlerësimet tregojnë se 
sektori i bujqësisë dhe ai i prodhimit industrial, janë ende larg potencialit që 
kanë, pavarësisht ritmeve pozitive të rritjes. 

2.1. BUJQËSIA

Megjithë rritjet e evidentuara vitet e fundit rreth 2 deri 3 për qind në vit, 
kontributi i prodhimit bujqësor ka ardhur në rënie nga njëri vit në tjetrin, 
duke arritur në rreth 23 për qind të PBB-së në vitin 2005. Bujqësia vazhdon 
të karakterizohet nga probleme të mëdha, të lidhura me pronësinë mbi 
tokën, duke zbehur në këtë mënyrë interesimin e investitorëve të mëdhenj në 
prodhimin e produkteve të ndryshme me natyrë bujqësore. 

Parcelizimi i tokës bujqësore, reflektuar së pari në pamundësinë e përdorimit 
në shkallë të gjerë të mekanikës bujqësore, ka bërë që rendimenti i prodhimit 
bujqësor të jetë larg potencialit të tij. Nga ana tjetër, lëvizjet e parreshtura 
migratore nga zonat rurale në drejtim të qendrave të mëdha të banuara, kanë 
bërë që një pjesë e mirë e tokës bujqësore të lihet djerrë. Me kalimin e viteve 
kjo ka çuar në plotësimin e tregut në një masë të madhe me mallra të huaj 
bujqësorë, kryesisht të importuar nga vendet fqinje. Segmenti më i gjallë i 
prodhimit bujqësor duket se ka të bëjë me shtimin e pandalshëm të kapaciteteve 
përpunuese dhe konfeksionuese të inputeve bujqësore dhe blegtorale. Edhe 
gjatë vitit 2005, dega e industrisë agroushqimore është rritur më tej, me rreth 
10 për qind në terma realë, në nivel gati të njëjtë me atë të vitit 2004. 

Megjithatë, kjo degë me potencial të madh sipas vlerësimeve më të fundit 
vazhdon të thithë shumë pak investime, vetëm 0.3 për qind të PBB-së. Largësia 
e biznesit bankar nga zonat rurale dhe gjithë problematika e përmendur gjatë 
kësaj analize, besojmë se përbëjnë faktorët kryesorë prapa kësaj situate.   

2.2. INDUSTRIA

Sektori i prodhimit industrial paraqet ende njëlloj ngërçi, i cili mbi të 
gjitha pasqyron një mosaktivizim të kapaciteteve prodhuese, kryesisht në 
industrinë nxjerrëse dhe atë përpunuese minerare. Të dyja këto degë, në 
mungesë të investimeve gjatë pesëmbëdhjetë viteve të fundit dhe si pasojë 
e interesimit të pakët nga ana e biznesit vendas dhe të huaj, kanë shënuar 
rënie të vazhdueshme, për të arritur në ditët e sotme në një situatë shumë 
të vështirë. Rentabiliteti i ulët, kostot e larta dhe shkalla e lartë e amortizimit 
të tyre, mund të bëjnë pothuajse të pamundur mbijetesën e tyre. Edhe disa 
prej ndërmarrjeve që iu dhanë me koncension investitorëve të huaj, janë në 
një pozicion të vështirë ekonomiko-financiar, duke mos dhënë kontribute të 
prekshme në riaktivizimin e këtyre industrive.  

2.3. TRANSPORTI

Sektori i transportit ka luajtur një rol dinamik në rritjen ekonomike gjatë 
viteve të fundit. Ai ka patur ritme të larta rritjeje, duke dhënë një kontribut 
pozitiv në zhvillimin ekonomik. Ritmi i shtimit të vëllimit të shitjeve të sektorit të 
transportit ka qenë gjatë gjithë kohës pozitiv, duke manifestuar një gjallërim të 
tyre pas një ngadalësimi që u vërejt gjatë vitit 2004. Gjallërim kanë të gjithë 
komponentët e tij: transporti ajror, detar dhe ai rrugor. Ndërkohë transporti 
hekurudhor, vazhdon të manifestojë shenja të qarta kolapsi duke rënë në 
mënyrë graduale nga njëri vit në tjetrin. 

2.4. NDËRTIMI

Përballë nevojave për përmirësimin e kushteve të strehimit, për zgjerimin e 
kapaciteteve prodhuese dhe për krijimin e një infrastrukture moderne, sektori 

i ndërtimit ka shënuar norma të larta rritjeje gjatë dhjetë viteve të fundit. 
Sektori i ndërtimit është rritur mesatarisht me 13 për qind në vit gjatë kësaj 
periudhe, duke u shndërruar në një nga katalizatorët e zhvillimit ekonomik të 
vendit dhe duke e dyfishuar peshën e tij në PBB. Ky sektor kontribuoi me 9 për 
qind në krijimin e PBB-së gjatë vitit 2005.

Kërkesa e lartë në lidhje me produktet e kësaj dege duket edhe në ecurinë 
e çmimeve të shitjes, veçanërisht në çmimet e apartamenteve të banimit dhe 
të sipërfaqeve të destinuara për aktivitet ekonomik, gjatë viteve 2002-2004. 
Këto zhvillime duhen ndjekur me kujdes, për të vlerësuar drejt rreziqet që 
shoqërojnë rënien që mund të pasojë rritjen e shpejtë të çmimeve të pasurive 
të paluajtshme. Veçanërisht kjo do të kishte efekte negative mbi sistemin 
bankar, në kushtet kur 80 për qind e kolateralit për kreditë e dhëna ekziston 
në formën e pasurive të paluajtshme.

Duhet theksuar se sipas të dhënave të INSTAT-it, kostoja e ndërtimit është 
rritur shumë pak gjatë vitit 2005, fakt ky që nxjerr në pah një mospërputhje 
të madhe midis rritjes së kostos dhe rritjes së çmimeve të  shitjes. Pra, kemi 
të bëjmë me një kërkesë të fortë, e cila gjithësesi nuk i ka burimet në të 
ardhura të qëndrueshme. Burime të tilla si të ardhurat nga emigracioni 
dhe nga aktivitetet e jashtëligjshme vlerësohet se janë resurse financiare të 
përkohshme, të vështira për t’u parashikuar, ndërkohë që janë zërat kryesorë 
që financojnë degën e ndërtimit. Për rrjedhim, një rënie e mundshme, e 
shpejtë e burimeve të sipërpërmendura, do të sjellë kufizime të forta në 
kërkesë, kufizime që do të vinin në vështirësi jo vetëm ndërtuesit por edhe 
degët e lidhura me të.

2.5. SHËRBIMET

Sektori i shërbimeve është zhvilluar në mënyrë të konsiderueshme gjatë 
këtyre viteve, duke u bërë kontribuesi kryesor në rritjen e PBB-së. Sipas 
vlerësimeve më të fundit llogaritet që pesha e sektorit të shërbimeve në PBB, 
të jetë rreth 45 për qind. Brenda këtij sektori bie në sy ecuria në rritje e degës 
së tregtisë dhe e asaj të turizmit, ndërkohë që edhe shumë segmente të tjera 
të reja, të cilat ndonëse me një aktivitet ekonomik ende të brishtë, kanë filluar 
të rriten duke përbërë premisa për një ecuri të qëndrueshme afatgjatë të këtij 
sektori. Edhe dega e turizmit vihet re se ka zhvillime sasiore që dëshmojnë në 
rritjen e saj. Nga të dhënat disponibël evidentohet një ecuri në rritje e të gjithë 
treguesve. Ka shtim të kapaciteteve akomoduese, ka dyfishim të shpenzimeve 
për marketing, ka rritje të vëllimit të investimeve si dhe rritje të kënaqshme të 
numrit të vizitorëve të huaj.

Indeksi i shitjeve dhe indeksi i tregtisë me pakicë. Shitjet totale të ekonomisë 
u rritën me 16.1 për qind gjatë nëntëmujorit të parë të vitit 2005, kundrejt 
një rritjeje prej vetëm 6.1 për qind gjatë së njëjtës periudhë të vitit të kaluar. 
Megjithë rritjen e shpejtë të kërkesës së brendshme, inflacioni vjetor gjatë kësaj 
periudhe ka mbetur nën kontroll, duke treguar për një rritje korresponduese 
të prodhimit në ekonomi.

Duhet theksuar se analiza ekonomike e vitit 2005 do të ishte më e plotë 
në rast të disponimit të të dhënave të tremujorit të fundit të vitit, ku siç dihet u 
përballëm me një krizë të fortë të prodhimit të energjisë elektrike. Vlerësimet 
tona paraprake tregojnë se kufizimi i aktivitetit ekonomik në terma rritjeje 
reale të PBB-së për shkak të problemeve të energjisë së fundvitit 2005, të ketë 
qenë rreth gjysmë pikë përqindje. Për të përballuar vështirësitë e mungesës së 
energjisë, shumica e bizneseve iu drejtua përdorimit të burimeve alternative, 
të cilat vlerësohet të kenë shkaktuar kosto jo të vogël për aktivitetin e tyre. 
Megjithëse fillimisht u mendua se kriza mund të kishte pasoja më të rënda, 
absorbimi i saj nga ana e ekonomisë ishte relativisht i shpejtë. 

3. ZHVILLIMET NË SEKTORIN FISKAL

Politika fiskale është një faktor i rëndësishëm përcaktues për stabilitetin 
makroekonomik. Viti 2005 u karakterizua nga një politikë fiskale e disiplinuar 
në vijim të zbatimit të Programit Buxhetor Afatmesëm për periudhën 2005-
2007. Ky program ka synuar shtimin e stimulit fiskal në rritjen ekonomike dhe 
stabilitetin makroekonomik, nëpërmjet konsolidimit të treguesve buxhetorë 
dhe prioritizimit të shpenzimeve buxhetore në sektorët e shëndetësisë, të 
arsimit dhe të infrastrukturës. Në këtë kuptim, shpenzimet e përgjithshme 
publike, arsimi dhe shëndetësia patën alokimin e burimeve më të larta në 
krahasim me funksionet e tjera qeveritare, me respektivisht 3.4, 3.0 dhe 2.5 
për qind të PBB-së së vitit të kaluar. 

Të ardhurat buxhetore kanë vazhduar të shënojnë rritje dhe gjatë vitit 2005, 
ndërkohë që deficiti buxhetor është ulur më tej nga 5.1 për qind në vitin 2004 
në 3.9 për qind të PBB-së në vitin 2005, duke shënuar nivelin më të ulët të tetë 
viteve të fundit. Kërkesa e qeverisë për huamarrje të brendshme vlerësohet të 
jetë 2.8 për qind ndaj PBB-së. Të ardhurat dhe shpenzimet në total për vitin e 
shkuar, janë realizuar përkatësisht në masën 97 dhe 92 për qind në krahasim 
me planin ose 23.4 dhe 26.7 për qind të PBB-së. Megjithatë, ashtu si dhe në 
vitet e mëparshme, përsëri shpërndarja e shpenzimeve buxhetore pati një formë 
jo të njëtrajtshme, duke treguar një përqendrim në mesin e vitit të kaluar. 

4. ZHVILLIMET NË INFLACION DHE POLITIKA MONETARE

Çmimet e konsumit kanë qenë relativisht të qëndrueshme gjatë vitit 2005, 
duke shënuar një tjetër vit pozitiv në drejtim të përmbushjes së objektivit 
kryesor të Bankës së Shqipërisë, arritjes dhe ruajtjes së stabilitetit të çmimeve. 
Inflacioni vjetor shënoi vlerën 2.0 për qind në fund të vitit, ndërsa inflacioni 
vjetor mesatar rezultoi 2.4 për qind. Këta tregues të kostos së jetesës janë 
ulur në krahasim me vitin e kaluar, duke u luhatur rreth kufirit të poshtëm të 
objektivit. Inflacioni vjetor qëndroi brenda intervalit 2.0 – 4.0 për qind gjatë 
pjesës më të madhe të vitit. 

Politika monetare e Bankës së Shqipërisë ka patur përgjithësisht një kah 
neutral gjatë vitit 2005. Ulja me 0.25 pikë përqindjeje e normës bazë të 

interesit në fund të tremujorit të parë është pasuar nga një periudhë me 
presione inflacioniste të qëndrueshme në pjesën e mbetur të vitit. Norma 
bazë e interesit pas tremujorit të parë është ruajtur e pandryshuar në 5.0 
për qind. Dinamika e zhvillimeve makroekonomike dhe e kushteve monetare 
në ekonomi ka ushtruar presione për rritje të pakta të nivelit të çmimeve 
të konsumit në përputhje me objektivin e inflacionit. Në ndryshim nga vitet 
e kaluara, burimi kryesor i zgjerimit monetar gjatë kësaj periudhe ka qenë 
kreditimi i ekonomisë. Më parë kontributin kryesor e kanë dhënë huamarrja 
e qeverisë apo flukset hyrëse valutore. Rritja me ritme të larta e kredisë për 
ekonominë ka kompensuar rënien e huamarrjes së qeverisë. 

Banka e Shqipërisë, në përputhje me arritjen e objektivit të rezervës valutore 
ka qenë e pranishme në tregun valutor, në gjashtëmujorin e dytë të vitit. Ajo ka 
blerë valutë pothuajse gjatë gjithë periudhës, duke zbutur presionet mbiçmuese 
mbi kursin e këmbimit dhe duke injektuar likuiditet në treg. Nga ndërhyrjet e 
saj në këtë treg, vlerësohet se janë injektuar rreth 12.4 miliardë lekë likuiditet, 
duke ndihmuar sistemin bankar me likuiditet dhe duke kontribuar në stabilizimin 
e treguesve financiarë. Si një ekonomi e ekspozuar ndaj importeve, Shqipëria 
ndikohet në mënyrë të pashmangshme nga zhvillimet në kursin e këmbimit. 
Ndikimi i këtij faktori duhet të analizohet jo vetëm në efektin që ai jep në 
përcjelljen e goditjeve të ofertës, si rritja e çmimit të naftës, por dhe në nivelin 
e inflacionit të importuar. Mbiçmimi i monedhës vendase është moderuar 
ndjeshëm gjatë vitit 2005 krahasuar me mbiçmimin e një viti më parë. Leku 
u mbiçmua mesatarisht me 2.6 për qind ndaj dollarit amerikan dhe 2.7 për 
qind ndaj euros. Një vit më parë ky mbiçmim ishte respektivisht 15.7 për qind 
dhe 7.2 për qind. Mbiçmimi i lekut ndaj euros si dhe normat e qëndrueshme 
të inflacionit në dy partnerët tanë kryesorë tregtarë Itali dhe Greqi, kanë krijuar 
kushte për stabilitet në ambientin e jashtëm tregtar, duke lehtësuar kështu 
presionet inflacioniste të përcjella nga ky faktor i kërkesës.

Ecuria e prodhimit bujqësor gjatë vitit 2005 ka dhënë një ndikim të ndryshëm 
mbi inflacionin në periudha të ndryshme të vitit. Ndërsa, gjatë gjysmës së 
parë të vitit 2005 ky faktor i ofertës ndikoi në uljen e normave të inflacionit, 
për periudhën e mbetur të vitit ai veproi në kahun e kundërt. Rritja më e ulët 
e prodhimit të brendshëm bujqësor, e kombinuar me rritjen e presioneve 
inflacioniste të gjeneruara nga çmimet më të larta të mallrave ushqimorë në 
tregjet partnere si dhe me zbutjen e efektit kompensues të mbiçmimit më të 
dobët të lekut ndaj euros, rezultoi në çmime më të larta të këtyre mallrave 
gjatë gjashtëmujorit të dytë.

Në përgjithësi, viti 2005 u karakterizua nga norma të ulta rritjeje të çmimeve të 
prodhimit. Pas një tremujori të parë me rritje dyshifrore, ndryshimi vjetor i indeksit 
të çmimeve të prodhimit shënoi norma të ulta rritjeje gjatë periudhës prill–shtator 
2005. Në fund të nëntëmujorit të parë të vitit, çmimet e prodhimit janë 2.3 për 
qind më të larta sesa niveli i tyre për të njëjtën periudhë të vitit të kaluar. 

Pagat. Viti 2005 u shoqërua nga një situatë e qëndrueshme në pagat e 
tregut e privat dhe një rritje e moderuar e pagave të sektorit publik. Këto rritje 
nuk kanë përcjellë presione inflacioniste nëpërmjet spirales pagë – inflacion.

Çmimi i naftës. Rritja e çmimit të naftës ka qenë një shqetësim i vazhdueshëm 
në drejtim të rritjes së kostos së jetës gjatë vitit 2005. Rritjet mesatare të 
çmimit të naftës në tregun ndërkombëtar prej 43.0 për qind në gjysmën e 
parë të vitit dhe 34.0 për qind në pjesën e dytë të vitit 2005, u përkthyen në 
rritje mesatare në nivelin 27 për qind të çmimit të këtij produkti në tregun 
vendas. Megjithatë, pesha e vogël që zë ky produkt në shportën e mallrave 
të konsumit nënkupton një ndikim të vogël të rritjes së çmimit të naftës në 
inflacionin total. Rritja më e ulët e çmimit të naftës në vend ka ardhur si pasojë 
e disa faktorëve. Së pari, pozitat e forta të lekut kundrejt usd gjatë dy viteve 
të fundit kanë amortizuar një pjesë të rritjes së çmimit të naftës në tregun 
ndërkombëtar. Zbutja e mbiçmimit të lekut ndaj dollarit gjatë gjashtëmujorit 
të dytë të vitit 2005, ndikoi në një rritje më të shpejtë të çmimit të naftës 
gjatë kësaj periudhe. Së dyti, çmimi i naftës të prodhuar në vend, ka patur 
një rritje më të ulët prej 3.2 për qind në nivel vjetor. Duke zëvendësuar një 
pjesë të importeve, kjo ka zbutur disi goditjen e çmimeve ndërkombëtare 
të naftës. Së fundi, importuesit janë kufizuar në aplikimin e çmimeve tepër 
të larta, duke qenë se rritja e çmimit të naftës ka sjellë uljen e kërkesës për 
këtë produkt. Kështu, gjatë tremujorit të katërt kërkesa për naftë është ulur 
me 21 për qind në terma vjetorë. Kostoja e jetesës rritet jo vetëm nga efekti 
direkt në inflacion por edhe nga rritja e kostove të lidhura me çmimet e 
naftës. Megjithatë, gjatë këtij viti nuk janë vërejtur efekte të konsiderueshme 
dytësore ose indirekte, në formën e përcjelljes të kësaj kostoje mbi çmimin e 
produkteve të tjera.

5. ZHVILLIMET NË OFERTËN E PARASË

Zhvillimet monetare gjatë vitit 2005 kanë konsistuar në rritjen relativisht të 
lartë të ofertës monetare (M3) në krahasim me prirjen e saj historike; uljen e 
mëtejshme të shpejtësisë së qarkullimit të parasë; dhe në një ndërmjetësim 
më të lartë të sistemit bankar në ekonomi. Rritja vjetore e ofertës monetare 
kulmoi në periudhën e verës, në sajë të kërkesës së lartë të ekonomisë për 
mjete monetare dhe rritjes së papritur të kërkesës të qeverisë për financimin 
e deficitit buxhetor. Në tremujorin e fundit të vitit, ritmi i rritjes së kërkesës për 
mjete monetare u kthye drejt prirjes historike të saj.

Struktura kohore dhe valutore e ofertës monetare ka shënuar zhvillime 
pozitive. Paraja jashtë bankave u rrit me vetëm 8.4 për qind në vitin 2005. 
Në vlerë absolute ky tregues pësoi rritje prej 11.6 miliardë lekësh, kundrejt 
rritjes prej 34.7 miliardë lekësh të ofertës monetare në lekë të shprehur nga 
agregati M2. Pas këtyre rritjeve, raporti i parasë jashtë bankave ndaj M2 
në fund të vitit, rezultoi 35.1 për qind kundrejt 35.3 për qind në fund të vitit 
2004. Rënia e këtij raporti është në përputhje me parashikimet e programit 
monetar të Bankës së Shqipërisë. Qëndrueshmëria e raportit të parasë jashtë 
bankave ndaj agregatit M2 gjatë vitit ka përcjellë sinjale pozitive për rënien 
e presioneve inflacioniste në ekonomi. Prirja rënëse e parasë jashtë bankave 
është akoma më e theksuar në raport ndaj agregatit të gjerë M3, si pasojë 
e rritjes së shpejtë të depozitave në valutë. Në fund të vitit, ky raport rezultoi 
25.9 për qind ose 1.3 pikë përqindjeje më pak se në fund të vitit 2004.

Komponenti kohor i ofertës monetare reflektoi parashikimin e Bankës së 
Shqipërisë mbi ecurinë e kërkesës së ekonomisë për mjete monetare në lekë. 
Rritja vjetore e depozitave në lekë rezultoi 9.1 për qind. Kjo rritje përbën shtim 
të nivelit të depozitave në lekë në sistemin bankar prej 23.2 miliardë lekësh 
gjatë periudhës dymbëdhjetëmujore të vitit 2005. Normat pozitive të interesit 
real kanë siguruar kanalizimin e parasë së krijuar në depozita. Në tërësi, 
niveli i depozitave ka qenë i mjaftueshëm për të mbuluar nevojat për likuiditet 
të sistemit bankar.

Depozitat në valutë kanë ruajtur ritmet pozitive të rritjes gjatë vitit 2005. 
Në fund të vitit ato përbënin 26.3 për qind të ofertës monetare, rreth 4.3 pikë 
përqindje më shumë se në vitin 2004. Ecuria e nivelit të depozitave në valutë 
ka manifestuar rritje më të shpejtë, krahasuar me vitet e mëparshme. Rritja 
vjetore e tyre në fund të vitit rezultoi 31.2 për qind. Burimi kryesor i rritjes së 
depozitave në valutë konsiston në prurjet valutore në formën e remitancave, 
të cilat kanë demonstruar një tendencë në rritje të kanalizimit të tyre nëpërmjet 
sistemit bankar. Ky burim ka qenë i pranishëm ndër vite. Megjithatë, zhvillimet 
në kursin e këmbimit të lekut reflektohen në madhësinë e hyrjeve valutore 
të shprehura në monedhën vendase. Efekti i kursit të këmbimit për nivelin e 
depozitave në valutë të shprehura në lekë është rreth 5.8 miliardë lekë. 

6. KËRKESA PËR MJETE MONETARE

Në kushtet e konsolidimit të politikës fiskale gjatë vitit 2005, vihet re 
zhvendosje e kërkesës për mjete monetare nga qeveria drejt ekonomisë. Për 
herë të parë në vitin 2005, kredia për ekonominë ka qenë nxitësi kryesor i 
kërkesës për para, duke kontribuar në 75 për qind të rritjes vjetore të ofertës 
monetare. 

Pozicioni valutor i sistemit bankar nuk ka patur ndryshime të ndjeshme 
gjatë vitit 2005. Mjetet valutore neto të sistemit bankar kanë mbetur në nivelin 
2 miliardë usd, si pasojë e zhvillimeve të ekuilibruara në nivelet e mjeteve 
valutore të Bankës së Shqipërisë dhe bankave tregtare. Rezerva valutore neto 
e Bankës së Shqipërisë ka arritur nivelin 1.3 miliardë usd në fund të vitit, duke 
shënuar një rritje vjetore prej 59 milionë dollarësh amerikanë. Tendenca në 
rritje e rezervës valutore neto u vu re gjatë pjesës së dytë të vitit, si rezultat 
i blerjeve valutore prej 126 milionë usd të Bankës së Shqipërisë. Ecuria e 
mjeteve valutore neto të bankave të nivelit të dytë ka qenë më e luhatshme, 
duke reflektuar ecurinë relative të treguesve që ndikojnë këto mjete. Në 
përgjithësi, përshpejtimi i rritjes së kredisë në valutë gjatë vitit, ka tejkaluar 
rritjen e hyrjes së depozitave në valutë në bankat tregtare, duke ulur dhe 
nivelin e mjeteve valutore neto. Në terma vjetorë, këto mjete janë ulur me 63 
milionë usd.

Financimi i deficitit buxhetor gjatë vitit 2005 është mbuluar pothuajse 
tërësisht nga financimi i brendshëm - sistemi bankar dhe publiku. Në fund 
të vitit, niveli i financimit të brendshëm në total shënoi rreth 20.6 miliardë 
lekë. Banka e Shqipërisë ka qenë e pranishme në financimin e deficitit gjatë 

muajve korrik dhe shtator, me qëllim shmangien e luhatjeve të mëdha të 
normave të interesit në tregun ndërbankar dhe në atë të bonove të thesarit. 
Obligacionet qeveritare dy dhe tre - vjeçare kanë përbërë burimin kryesor 
të financimit të deficitit buxhetor. Gjatë vitit 2005, qeveria ka shitur 18.6 
miliardë lekë obligacione qeveritare dyvjeçare. Obligacionet qeveritare me 
maturim trevjeçar, të shitura në total rreth 6 miliardë lekë, u emetuan për 
herë të parë gjatë këtij viti. Niveli i bonove të thesarit të emetuara u ul me 
rreth 4 miliardë lekë gjatë vitit 2005. Portofoli i bonove të thesarit të bankave 
të nivelit të dytë u ul me rreth 21.9 miliardë lekë. Në të kundërt, individët 
dhe Banka e Shqipërisë kanë rritur përkatësisht portofolet e tyre të bonove 
të thesarit me 12.2 miliardë lekë dhe 3.1 miliardë lekë. Portofoli i bonove 
të thesarit të institucioneve financiare jobankare është rritur lehtësisht, me 
rreth 0.1 miliardë lekë. Pjesëmarrja aktive e individëve në blerjen e bonove 
të thesarit dëshmon për një dukuri pozitive, si në zgjerimin e tregut të bonove 
të thesarit, ashtu dhe në diversifikimin e portofolit të bonove të thesarit përsa 
i përket mbajtësve të tyre.

Kreditimi i ekonomisë ka shënuar një rritje të dukshme gjatë vitit 2005. 
Portofoli i kredisë së sistemit bankar, gjatë vitit 2005 u rrit me 74.3 për qind 
ose 52 miliardë lekë në vlerë absolute. Ritmi i rritjes së kredisë gjatë vitit 
2005 ishte dy herë më i lartë se ai i regjistruar në vitin paraardhës. Kjo rritje e 
shpejtë është reflektuar edhe në përmirësimin e treguesve të ndërmjetësimit të 
sistemit bankar. Kështu, në fund të vitit 2005, teprica e kredisë për ekonominë 
përbënte 25 për qind të totalit të aktiveve të sistemit bankar. Gjithashtu, në 
fund të vitit 2005, teprica e kredisë për ekonominë shënoi vlerën 14.6 për qind 
të PBB-së, duke shënuar një rritje vjetore prej 6.2 pikësh përqindjeje. Rritja e 
kredidhënies në terma afatgjatë, ka ndikuar në zhvendosjen e strukturës së 
portofolit të kredisë drejt maturiteteve afatgjata. Pesha e kredisë me maturitet 
mbi 5 vjet ka njohur rritje të vazhdueshme gjatë vitit 2005, ndërkohë që 
pesha e kredisë afatshkurtër ndaj totalit ka shënuar rënie. Shpërndarja e 
kredisë, në kredi për individë dhe kredi për biznese, nuk ka patur ndryshime 
të ndjeshme gjatë vitit 2005. Kredia për individët në fund të vitit përbënte 
31.6 për qind të totalit të kredisë, duke shënuar një rritje të lehtë prej 1 
pikë përqindjeje ndaj vitit 2004. Kredia për bizneset zë rreth 69 për qind të 
totalit. Kjo kredi regjistroi një rritje vjetore prej 74 për qind gjatë vitit 2005. 
Në ndryshim nga viti i kaluar, kreditimi i korporatave ka marrë shtysë edhe 
nga orientimi i bankave për të kredituar bizneset në monedhën vendase. Viti 
2005 u karakterizua nga një rritje e shpejtë e kredisë në lekë, rritja vjetore e 
së cilës shënoi vlerën 127 për qind. Në ndryshim nga viti 2004, në vitin 2005 
vihet re një angazhim i bankave për të kredituar në lekë jo vetëm individët, 
por edhe bizneset. Stabiliteti në kursin e këmbimit dhe ulja e diferencave të 
normave të interesit për kredinë në valutë kundrejt asaj në lekë, mendohet të 
kenë nxitur interesin e bizneseve për të marrë kredi në lekë. Megjithatë, me 
74.5 për qind të totalit, kredia në valutë vazhdon të zërë peshën kryesore në 
kredidhënie. Shpërndarja sektoriale e kredisë për vitin 2005, dëshmon rritje 
të interesimit të bankave për sektorin e pasurive të paluajtshme, për sektorin e 
ndërtimit dhe më të moderuar për bujqësinë. Pesha e secilit sektor ndaj totalit 
ka njohur përkatësisht rritje me 4.4, 3.2 dhe 1.2 pikë përqindje krahasuar me 
një vit më parë. Ndërkohë që sektori i tregtisë vazhdon të mbetet sektori më 

i kredituar i ekonomisë, me 18.9 për qind të totalit të kredive nga 23.3 për 
qind që zinte në vitin 2004.

7. TREGJET FINANCIARE DHE NORMAT E INTERESIT

Aktiviteti në tregun financiar dhe normat e interesit kanë manifestuar luhatje 
më të larta gjatë vitit 2005. Në gjysmën e parë të vitit, rritja e depozitave në 
sistemin bankar dhe ulja e kërkesës së qeverisë për mjete monetare, bënë 
që sistemi bankar të karakterizohej nga teprica likuiditeti (mesatarisht 7.4 
miliardë lekë), që çuan në ulje të normave të interesit. Duke ndjekur prirjen e 
shfaqur në dy vitet e fundit, normat e interesit të pranimit të depozitave në lekë 
arritën nivelet më të ulëta historike, në 3.5 për qind në muajin qershor. 

Gjatë tremujorit të tretë, rritja e kredisë për ekonominë, kërkesa e përqendruar 
për financim të deficitit buxhetor në periudhën para - dhe paszgjedhore, dhe 
ngadalësimi i fluksit të depozitave, çuan në rënien e shpejtë të likuiditetit në 
sistem. Kjo shkaktoi rritjen e normave të interesit në tregun ndërbankar dhe 
në atë të bonove të thesarit. 

Mungesa e likuiditetit u ndje më tepër në tregun primar, ku kërkesa e 
qeverisë për financim në disa raste mbeti e paplotësuar, ndërsa yield-i i 
bonove të thesarit u rrit nga 6.77 për qind në muajin qershor në 9.14 për 
qind në muajin shtator, për afatin dymbëdhjetëmujor. Për administrimin e 
kësaj situate, fillimisht Banka e Shqipërisë gjatë muajit korrik ndryshoi kahun 
e operacioneve monetare, me qëllim plotësimin e nevojave afatshkurtra të 
sistemit për likuiditet, nëpërmjet kryerjes së repove të anasjellta. Blerja e 
bonove të thesarit në mënyrë të vazhduar si dhe ndërhyrja në tregun valutor 
ishin instrumente shtesë të përdorura nga Banka e Shqipërisë për qetësimin e 
tregjeve financiare. 

Viti 2005 shënoi një rritje të ndjeshme të interesit të individëve për të 
investuar në bono thesari. Individët financuan një pjesë të konsiderueshme të 
deficitit buxhetor, gjatë vitit të shkuar. Banka e Shqipërisë e ka mbështetur dhe 
inkurajuar këtë zhvillim, si një hap i nevojshëm për zgjerimin e tregut të bonove 
të thesarit dhe rritjen e përdorimit të instrumenteve financiare në ekonomi. Në 
mungesë të pjesëmarrjes së individëve, luhatjet e yield-it të bonove të thesarit 
do të ishin më të mëdha dhe efektet e tyre do të ishin më serioze.

8. INSTRUMENTET E POLITIKËS MONETARE

Në mbështetje të operacioneve të saj monetare, Banka e Shqipërisë 
ka vënë në dispozicion të bankave të nivelit të dytë lehtësitë e kuadrit të 
saj operacional. Instrumenti kryesor i përdorur në kuadrin e operacioneve 
monetare gjatë gjysmës së parë të vitit 2005, ka qenë marrëveshja e riblerjes 
me maturim njëjavor me çmim fiks. Niveli mesatar javor i likuiditetit të 
tërhequr gjatë kësaj periudhe, ka rezultuar mesatarisht 6.35 miliardë lekë. 
Gjithashtu, nevoja për të strukturuar nivelin e lartë të likuiditetit ka kushtëzuar 

përdorimin e ankandit të marrëveshjes së riblerjes me maturim njëmujor nga 
ana e Bankës së Shqipërisë me shumën e përcaktuar 1.5 miliardë lekë, gjatë 
gjysmës së parë të vitit.

Shtrëngimi i kushteve të likuiditetit të sistemit dhe tendenca për rritje e 
normave të interesit të bonove të thesarit në tremujorin e tretë të vitit, bënë të 
nevojshme ndërhyrjen e Bankës së Shqipërisë me anë të instrumenteve të saja 
injektuese. Kështu, u krye injektimi i rreth 2.4 miliardë lekëve gjatë periudhës 
gusht-shtator, me anë të marrëveshjes së anasjelltë të riblerjes me maturim 
javor me çmim fiks. Qëllimit të injektimit të likuiditetit në treg i shërbyen edhe 
veprimet e ndërmarra nga Banka e Shqipërisë në tregun e letrave me vlerë 
si dhe në tregun valutor. Në tregun e letrave me vlerë Banka e Shqipërisë 
bleu bono thesari me një vlerë prej 3.5 miliardë lekësh ndërsa, në tregun 
valutor bleu valutë për një vlerë 2.5 miliardë lekë. Në total, shuma e injektuar 
arriti nivelin e 8.5 miliardë lekëve. Këto ndërhyrje rikthyen gjendjen e tepricës 
së likuiditetit në sistemin bankar dhe mundësuan zbutjen e presioneve të 
normave të interesit në tregun e letrave me vlerë. Kalimi i sistemit bankar 
në tepricë likuiditeti, gjatë tremujorit të fundit, u shoqërua me ndryshimin 
e kahut të  ndërhyrjes në tregun bankar, duke tërhequr likuiditet me anë të 
marrëveshjeve njëjavore me çmim fiks.

Funksionimi më i mirë i tregut ndërbankar gjatë vitit 2005, bëri që të 
kufizohej përdorimi i depozitës njëditore dhe i kredisë njëditore, përkatësisht 
në investimin e mesatarisht të 0.76 miliardë lekëve në ditë dhe tërheqjen e 
kredisë prej mesatarisht 0.02 miliardë lekëve në ditë, nga bankat e nivelit të 
dytë. Kredia lombard nuk ka gjetur përdorim gjatë vitit 2005.

Përdorimi i instrumentit të rezervës së detyruar i ka shërbyer zbatimit të 
politikës monetare dhe mbajtjes nën kontroll të rrezikut potencial të sistemit 
bankar. Banka e Shqipërisë ka në dispozicion të bankave të nivelit të dytë 
lehtësinë e përdorimit të 20 për qind të rezervës së detyruar, me synim 
plotësimin e nevojave afatshkurtra për likuiditet të sistemit. Kështu, gjatë vitit 
2005, bankat kanë përdorur mesatarisht  rreth 11 për qind të nivelit maksimal 
të lejuar prej 20 për qind, të përdorimit të rezervës së detyruar. Në krahasim 
me një vit më parë është vënë re një ulje e përdorimit të kësaj lehtësie. 
Njëkohësisht, Banka e Shqipërisë ka vijuar zbatimin e politikës së remunerimit 
të rezervës së detyruar. Normat e remunerimit kanë reflektuar ndryshimet në 
normën bazë të interesit të monedhave në të cilat mbahet rezerva e detyruar. 
Në tërësi, niveli i gjendjes së llogarisë është mirëadministruar nga bankat 
e sistemit, duke kufizuar në minimum rastet e mosplotësimit të rezervës së 
detyruar.

9. MBIKËQYRJA BANKARE

Viti 2005 pati si karakteristikë vazhdimin e zhvillimit dinamik të sistemit 
bankar në Shqipëri. Kjo dinamikë u reflektua në zgjerimin e aktivitetit bankar 
në përgjithësi ku mund të përmendim: rritjen e ndjeshme të kredive; aplikime 
të reja për licencë bankare; shitje dhe ndryshime të strukturës së aksionerëve 

të bankave; dhe zgjerim të fuqishëm të rrjetit të bankave ekzistuese në zona 
të ndryshme të vendit. 

Në shkurt të vitit që shkoi u miratua paraprakisht dhe më vonë iu dha 
licenca përfundimtare për të kryer aktivitet bankar në Republikën e Shqipërisë, 
një banke të re shqiptare. Me licencimin e saj numri i bankave me kapital 
tërësisht shqiptar shkon në tre dhe numri total i bankave në 17.

Në qershor të vitit 2005 u dha miratimi për ndryshimin e pronësisë së 
bankës “Dardania”. Gjatë vitit që shkoi u aplikua për marrjen e licencës nga 
ana e një banke tjetër, e cila do të transformohet nga degë e një banke të 
huaj në filial të po asaj banke. 

Në vitin 2005 shtrirja dhe zgjerimi i rrjetit të bankave me degë dhe agjenci 
njohu një zhvillim edhe më të madh se një vit më parë. Gjatë vitit u dhanë 
lejet për hapjen e 48 degëve dhe agjencive të reja në të gjithë territorin e 
Republikës së Shqipërisë.

Sistemi bankar raporton një rezultat neto pozitiv për vitin 2005, rreth 6.6 
miliardë lekë apo 29.2 për qind më të lartë se një vit më parë. Treguesit 
kryesorë të rentabilitetit, norma e kthimit mbi aktivet mesatare (RoAA) dhe 
norma e kthimit mbi kapitalin mesatar (RoAE), kanë patur një ecuri të mirë 
gjatë vitit 2005. Kthimi mbi aktivet paraqet një rritje më të shpejtë sesa kthimi 
mbi kapitalin, duke reflektuar edhe rritjen e kërkesave ligjore për kapital 
nga Banka e Shqipërisë. Rritja e RoAA konfirmon përmirësimin cilësor të 
rentabilitetit të sistemit bankar. Pavarësisht nga niveli i lartë i kthimit nga 
kapitali aksioner, të ardhurat nuk janë shërndarë në dividentë por kanë 
shërbyer si një mbështetje e mirë e bankave për të zgjeruar aktivitetin e tyre 
nëpërmjet shtimit të kapitalit.

Gjatë vitit 2005, aktivet e sistemit bankar shënuan rritje me 70.1 miliardë 
lekë (ose 16.4 për qind), rreth 17.3 miliardë lekë më e lartë se rritja e aktiveve 
e evidentuar në vitin 2004. Përveç bankave të mëdha, në zgjerimin e bilancit 
të sistemit kontribuan dhe disa nga bankat e mesme e të vogla.

Gjatë vitit 2005, teprica e kredisë së sistemit bankar u rrit me rreth 52 
miliardë lekë, nga 19.3 miliardë lekë një vit më parë. Ritmi i lartë rritës flet 
për shtrirjen e konsiderueshme të sistemit bankar në kredidhënie, e nxitur kjo 
dhe nga privatizimi i bankës më të madhe në sistem, Bankës së Kursimeve. 
Treguesi “kredi me probleme ndaj tepricës së kredisë (neto)”, i cili mat 
madhësinë neto të ekspozimit ndaj rrezikut të kredisë shënoi nivele të ulëta, 
madje me një tendencë në rënie përgjatë vitit 2005. Po kështu, edhe aftësia 
e sistemit bankar për të mbuluar me kapital humbjet e rrjedhura nga kreditë 
evidentohet e përmirësuar, rrjedhojë e ritmit më të lartë rritës të kapitalit 
rregullator (+34.7 për qind), kundrejt rritjes së tepricës neto të kredisë me 
probleme (+23 për qind). 

Raporti i mjaftueshmërisë së kapitalit për sistemin bankar në fund të vitit, 
shënon nivelin 19 për qind duke respektuar dhe tejkaluar nivelin minimal 

të mjaftueshmërisë së kapitalit prej 12 për qind. Megjithatë, evidentohen 
disa banka të cilat gjatë vitit 2005 kanë patur nivele të këtij treguesi shumë 
afër nivelit minimal. Ky zhvillim na obligon të rrisim kujdesin ndaj treguesve 
të qëndrueshmërisë financiare të sistemit bankar, dhe ilustron nevojën për 
konsolidim të mëtejshëm të tij.

10. BILANCI I BANKËS SË SHQIPËRISË 

Gjatë vitit 2005, totali i aktiveve të Bankës së Shqipërisë u rrit më tej, duke 
regjistruar nivelin 224,6 miliardë lekë, rreth 11 për qind më i lartë se ai i 
fundvitit 2004.

Rritje pasqyrojnë të dyja grupet përbërëse, si aktivet e huaja ashtu edhe ato 
vendase, ndërkohë që grupi i parë zë rreth 68 për qind të totalit të aktiveve nga 
65 për qind në fund të vitit të kaluar. Në krahun e pasiveve, detyrimet e huaja 
kanë qëndruar në të njëjtin nivel me atë të një viti më parë ndërsa detyrimet 
vendase kanë pësuar rritje në masën 11 për qind. Paraja në qarkullim është 
treguesi që jep ndikimin kryesor në këtë rritje. 

Në përgjithësi, bilanci kontabël i Bankës së Shqipërisë dhe pasqyra e të 
ardhurave dhe shpenzimeve, reflektojnë disa nga zhvillimet bazë që janë 
regjistruar në ekonomi, ku Banka e Shqipërisë ka një rol të rëndësishëm. 
Duke pasqyruar një rënie të nivelit të interesave në lekë në përgjithësi, të 
ardhurat e realizuara prej tyre janë në vlerë më të vogël nga ato të vitit 2004, 
ndërkohë që e ardhura e realizuar prej interesave në valutë është më e lartë, 
duke reflektuar ecurinë e normave të interesit në tregjet e huaja valutore.

Në përfundim, nisur nga fakti se shpenzimet e vitit ushtrimor 2005 janë 
pothuajse të njëjta me ato të vitit të mëparshëm, si dhe mbështetur në faktin 
tjetër se të ardhurat nga veprimet në lekë nuk janë kompensuar plotësisht 
nga të ardhurat në veprimet me valutë, rezulton që fitimi neto i Bankës së 
Shqipërisë të jetë në nivelin 5,2 miliardë lekë, rreth 281 milionë lekë më pak 
se fitimi neto i realizuar gjatë vitit 2004.

11. AKTIVITETE TË TJERA 

Vitin e kaluar, u vu në zbatim sistemi i kryqëzimit të pagesave në vlerë të 
vogël. Bëhet fjalë për një sistem shumë bashkëkohor në fushën e pagesave, 
i cili i kombinuar dhe me sistemin tjetër, atë të pagesave në vlera të mëdha, 
kanë krijuar një shtrat të sigurtë për përsosje të mëtejshme. Megjithë zhvillimet 
e shpejta në vitin 2005, Banka e Shqipërisë gjykon se ka hapësira më të mëdha 
veçanërisht në drejtim të kanalizimit të pagave të sektorit privat nëpërmjet 
bankave, të shlyerjes së faturave të shërbimeve utilitare nëpërmjet llogarisë 
bankare dhe të shtimit numerik të pagesave elektronike. 

Një drejtim tjetër i rëndësishëm ka të bëjë me aspiratat e vendit tonë për 
një anëtarësim të mundshëm në BE. Banka e Shqipërisë ka qenë e angazhuar 

në bisedimet zyrtare për nënshkrimin e Marrëveshjes së Stabilizim-Asociimit 
(MSA) ndërmjet Shqipërisë dhe Bashkimit Evropian si dhe ka mbajtur kontakte 
të ngushta me Ministrinë e Integrimit Evropian. Gjatë vitit të shkuar u vendosën 
kontaktet e drejtpërdrejta me Komisionin Evropian, me Bankën Qendrore 
Evropiane si dhe u rigjallëruan dhe u ngritën në nivel më të lartë marrëdhëniet 
me BIS (Banka për Rregullime Ndërkombëtare) dhe me shumë institucione të 
tjera pjesë e Eurosistemit. Aktualisht, kemi ndërtuar disa projekte të ndryshme 
bashkëpunimi dypalësh dhe shumëpalësh me partnerë bankat qendrore të 
Eurozonës, bankat qendrore të anëtarëve të rinj të BE-së si dhe institucionet e 
Brukselit. Në të njëjtën kohë, në kuadër të zhvillimit të bashkëpunimit rajonal, 
janë vendosur kontakte të ngushta me bankat qendrore të rajonit si dhe janë 
nënshkruar Memorandume të Bashkëpunimit në fushën e Mbikëqyrjes Bankare 
me Autoritetin e Bankave dhe Pagesave të Kosovës, me Bankën Qendrore të 
Republikës së Maqedonisë dhe me Bankën Qendrore të Malit të Zi. 

Viti 2005 forcoi më tej marrëdhëniet e ngushta të bashkëpunimit midis 
Bankës së Shqipërisë dhe Fondit Monetar Ndërkombëtar (FMN). Vlerësimet 
e bëra prej ekspertëve të FMN-së, në përgjithësi karakterizohen nga nota 
pozitive, në lidhje me arritjet e Bankës së Shqipërisë në ruajtjen e stabilitetit 
makroekonomik, në kontrollin e trysnive inflacioniste si dhe në hapat e 
ndërmarrë për zhvillimin dhe konsolidimin e sektorit bankar. Në muajin nëntor, 
autoritetet shqiptare negociuan me misionin e FMN-së mbi marrëveshjen e 
re, e cila u zyrtarizua në muajin janar të vitit 2006. Kjo marrëveshje është një 
përzierje midis programit për Zbutjen e Varfërisë dhe Rritjen Ekonomike dhe 
programit “Lehtësia e Financimit Afatmesëm (Extended Fund Facility)”, e cila 
parashikon një huamarrje më afër termave tregtarë.

Bashkëpunimi i suksesshëm midis Bankës së Shqipërisë dhe Bankës 
Botërore ka vazhduar me intensitet edhe gjatë vitit 2005. Ky bashkëpunim 
është përqendruar në asistencën financiare dhe teknike që Banka Botërore 
vazhdon t’i japë Bankës së Shqipërisë. Në këtë kuadër, me rëndësi të veçantë 
është mbështetja financiare për Projektin e Kryqëzimit të Pagesave në Vlerë të 
Vogël (AECH), i cili përfundoi me sukses dhe u përurua në muajin korrik. 

Pa dyshim, kontributi më i spikatur i të dyja institucioneve të sipërpërmendura 
ka të bëjë me zbatimin e Programit për Vlerësimin e Sektorit Financiar (FSAP) 
në Shqipëri. Për këtë qëllim, misioni i përbashkët i këtyre dy institucioneve 
vizitoi Shqipërinë në muajt shkurt dhe maj, ndërkohë që përfundimet e raportit 
FSAP u bënë publike në korrik. Raporti FSAP, përgjithësisht vlerësoi me nota 
pozitive formulimin, vendimmarrjen si dhe zbatimin e politikës monetare dhe 
në të njëjtën kohë, e vlerësoi sistemin bankar shqiptar si të qëndrueshëm 
dhe të shëndetshëm. Raporti FSAP doli edhe me një grup rekomandimesh 
për institucionet përgjegjëse, për ruajtjen e stabilitetit financiar në vend. 
Mbështetur në rekomandimet e mësipërme, Banka e Shqipërisë është angazhuar 
në bashkëpunim me institucionet përkatëse, për hartimin e një plani konkret 
masash zbatimi, i cili do të adresojë përparësitë e paraqitura në raportin FSAP.

Një projekt tjetër shumë i rëndësishëm lidhet me nënshkrimin në muajin 
shtator 2005, në selinë e Bankës Botërore në Uashington, të marrëveshjes 

“Për Administrim dhe Konsulencë të Investimit të Rezervës Valutore”. Kjo 
marrëveshje, përveç administrimit të një pjese të rezervës valutore të Bankës së 
Shqipërisë nga ana e Bankës Botërore, parashikohet të sjellë edhe asistencë 
e programe kualifikuese për stafin teknik të Bankës së Shqipërisë, të përfshirë 
në procesin e administrimit të rezervës valutore. 

Gjatë vitit 2005, kuadri ligjor dhe rregullator ka vijuar të plotësohet dhe të 
përmirësohet më tej. Këto ndryshime janë kryer në kuadër të angazhimeve që 
rrjedhin nga procesi i Stabilizim-Asociimit me Bashkimin Evropian, si dhe janë 
diktuar nga nevojat e zhvillimit me ritme të shpejta të sistemit bankar shqiptar. 
Në kuadrin e procesit të Stabilizim-Asociimit, Banka e Shqipërisë ka realizuar 
në mënyrë të kënaqshme prioritetet afatshkurtra, të përcaktuara në Planin 
Kombëtar të Përafrimit të Legjislacionit Vendas me atë të BE-së dhe Zbatimit 
të Marrëveshjes së Stabilizim-Asociimit. 

Rritja e transparencës së Bankës së Shqipërisë gjatë vitit 2005, ka qenë 
në qendër të vëmendjes së punës sonë. Jemi munduar që analizat, studimet 
dhe konkluzionet, projektet tona të së ardhmes, këshillat për institucionet e 
tjera të vendit e shumë çështje të tjera të kësaj natyre, t’i bëjmë prezente në 
forume shkencore, në tryeza debatesh, me pjesëmarrje aktive tonën si brenda 
ashtu dhe jashtë vendit, pa harruar të përmend edhe aktivitete të tjera brenda 
institucionit.

Gjithësesi, dëshiroj të them se pas Konferencës së Pestë të Bankës së 
Shqipërisë në muajin mars 2005, në qytetin e Durrësit, kulmi i aktivitetit 
publik u arrit në muajin dhjetor të vitit kaluar kur, në praninë e Drejtorit të 
Përgjithshëm të Bankës të Rregullimeve Ndërkombëtare, z. Night, të shumë 
guvernatorëve të nderuar, të një grupi elitar ekspertësh ndërkombëtarë, Banka 
e Shqipërisë bëri një prezantim të aspiratave të saj të politikës monetare të së 
ardhmes drejt regjimit bashkëkohor të shënjestrimit të inflacionit.

Të nderuar deputetë,

Shpresoj që në fjalën time të kem paraqitur qartë aktivitetin tonë gjatë 
vitit 2005. Sigurisht që sfidat që kemi përpara imponojnë ritme më të larta. 
Për këtë qëllim, në programet e punës për vitin 2006 jemi më kërkues dhe 
më të orientuar drejt politikave dhe praktivave që çojnë përpara procesin e 
integrimit të vendit.

Banka e Shqipërisë, duke vlerësuar rolin e saj si një nga institucionet kyçe 
në përmbushjen me sukses të objektivave ambiciozë të programit  afatmesëm, 
ka hartuar tashmë programin monetar për vitin 2006. Duke u mbështetur 
në supozimet bazë të këtij programi për një rritje ekonomike 5 për qind në 
kushtet e një inflacioni mesatar 3 për qind, Banka e Shqipërisë parashikon 
që rritja e ofertës do të jetë në nivelin 11.8 për qind. Kjo rritje vlerësohet 
të jetë e mjaftueshme për të përmbushur nevojat e ekonomisë për mjete 
monetare dhe veçanërisht, për të mundësuar një zgjerim të kredisë në kufirin 
e 53 miliardë lekëve ose rreth 45 për qind të totalit. Duke vazhduar logjikën 

pozitive ekonomike të vitit 2005, financimi i deficitit buxhetor nga sistemi 
bankar parashikohet të konsumojë rreth 12.8 miliardë lekë ose ¼ e fondeve 
të parashikuara për kreditim. Banka e Shqipërisë vlerëson se mbështetja në 
rritje e biznesit shqiptar me fonde të brendshme, përbën një premisë pozitive 
për ruajtjen e ritmeve të larta të rritjes ekonomike edhe në të ardhmen. 

Sigurisht, që detyrë themelore do të mbetet përmbushja e detyrimit tonë 
ligjor për kontrollin e inflacionit, por gjithnjë duke i kushtuar vëmendje të 
madhe ruajtjes dhe promovimit të stabilitetit financiar të sistemit bankar. Për 
këtë qëllim, ne do të mbetemi thellësisht të angazhuar, dhe duke përfituar nga 
kjo foltore dëshiroj të siguroj Kuvendin e Shqipërisë, se Banka e Shqipërisë do 
të jetë një institucion i përgjegjshëm, transparent dhe i pavarur në përmbushjen 
e objektivave të saj.

Shënim
1 Vlerësimi për rritjen ekonomike të vitit 2005, është një produkt i përbashkët i Misionit EU1 të 
FMN-së, Ministrisë së Financave dhe Bankës së Shqipërisë.


